
(əvvəli 1-ci səhifədə)
Dövlətimizin başçısı bir vaxt-

lar ekoloji fəlakət mənbəyi olan 
Bibiheybət neft mədənləri barədə də 
danışıb. Əvvəllər bu ərazinin acına-
caqlı vəziyyətdə olduğunu, son illər 
isə neftlə çirklənmiş gölməçələrin ləğv 
edildiyini, yerlərində park salındığını, 
idman şəhərciyi yaradıldığını, ictimai 
obyektlər tikildiyini vurğulayıb. 

Prezident İlham Əliyev söhbətində 
daha sonra son illərədək Böyükşor 
gölünün də böyük təhlükə mənbəyinə 
çevrildiyini, onilliklər ərzində bura 
kanalizasiya, lay suları və neftlə 
çirklənmiş sular axıdıldığından 
ərazinin ekoloji fəlakətlə üzləşdiyini 
xatırladıb: “Biz oranı da təmizlədik, 
Böyükşor gölünün bir hissəsi tam 
ekoloji standartlara cavab verir, köçəri 
quşlar oraya qonur. Göl üzərində yeni 
yol çəkilib və gölün ikinci hissəsinin 
təmizlənməsi istiqamətində işlər ge-
dir. Olimpiya Stadionu vaxtilə bataqlıq 
kimi tanınan yerdə tikilibdir”.

Dövlətimizin başçısı şəhərin 
ekoloji vəziyyətinin yaxşılaşdırılma-
sı istiqamətində həyata keçirilən 
tədbirlərdən danışarkən, yaşıllıq-
ların salınmasına, yeni parkların 
yaradılmasına xüsusi önəm verildi-
yini, parkların sayına görə, Bakının 
dünya miqyasında ən qabaqcıl 
yerlərdən birini tutduğunu, Mərkəzi 
Parkın məsafəsinin 3 kilometrdən 
15 kilometrə qədər uzadıldığını da 
diqqətə çatdırıb. Sovetski adlandırı-
lan ərazidə 20 hektarda gözəl park 
salındığını, Heydər Əliyev Mərkəzinin 
önündə vaxtilə Səttarxan zavodunun 
ərazisi olan bu yerdə də park yara-
dıldığını, vaxtilə havanı çirkləndirən 
lampa, şifer zavodları və digər 
müəssisələrin köçürüldüyünü, həmin 
ərazilərdə nəqliyyat infrastrukturu 
qurulduğunu qeyd edib. 

Prezident İlham Əliyev söhbətində 
yuxarıda bəhs edilən məsələlərlə 
bərabər, eyni zamanda, şəhər 
təsərrüfatının yeniləndiyini və bu 
məqsədlə müvafiq sərəncamlar 
imzalandığını da diqqətə çatdı-
rıb: ”Bu il şəhər təsərrüfatının 
müasirləşdirilməsi istiqamətində işlər 
aparılıb. Həm dövlət investisiya proq-
ramı çərçivəsində, eyni zamanda, 
Prezidentin ehtiyat fondunun vəsaiti 
hesabına lift təsərrüfatı yenilənir, 
nümunəvi həyətlər qurulur. Heydər 
Əliyev Fondu bu sahədə çox böyük iş 
aparır. Dam örtüklərinin təzələnməsi 
üçün ehtiyat fondundan 10 milyon 
manat vəsait ayrılmışdır”.

Bakı Şəhər İcra Hakimiyyətinin 
başçısı Eldar Əzizov qəbulda 
şəhərin abadlaşdırılması ilə bağlı 
məlumatında dövlət başçısının tap-
şırığına uyğun olaraq, 2018-2019-cu 
illərdə 273 nümunəvi məhəllə yara-
dıldığını, bu istiqamətdə Leyla xanım 
Əliyevanın təsisçisi olduğu IDEA 
İctimai Birliyinin səmərəli fəaliyyət 
göstərdiyini, bunun nəticəsində 
paytaxtda məhəllələrarası parklar 
formatı tətbiq olunduğunu vurğula-
yıb: “Bu ərazilərdəki onlarla binanın 
fasadları, dam örtükləri, blokları təmir 
olunub, su təchizatı sistemi yenilənib 
və bütün yaş kateqoriyaları üçün həm 
istirahət etmək, həm idmanla məşğul 
olmaq, həm də asudə vaxtı səmərəli 
keçirmək üçün şərait yaradılıbdır. Bu 
proses davam edir.

İlin axırınadək daha 15 yeni 
nümunəvi məhəllə istifadəyə 
veriləcəkdir. Bizim hesablamaları-
mıza görə, yaxın illərdə hələ 743 bu 
cür layihə icra etmək mümkündür. 
Bu proses davam edir. Bu gün biz 
bir daha Heydər Əliyev Fondunun 
rəhbərliyinə və ilk növbədə, Leyla 
xanım Əliyevaya minnətdarlığımızı 

bildiririk”.
Ölkə rəhbəri söhbətində nümunəvi 

məhəllələrin yaradılmasının 
əhəmiyyətini vurğulamaqla bərabər, 
şəhər təsərrüfatında nəzərə çarpan 
bəzi narahatlıq doğuran məqamlara 
da toxunub. Dövlət başçısı bir çox 
binalarda, bloklarda vəziyyətin 
ürəkaçan olmadığını, liftlərin 
köhnəldiyini, evlərarası həyətlərin 
bəzi hallarda zəbt olunduğunu 
xatırladıb. Eyni zamanda, nümunəvi 
həyətlərin qurulmasına kompleks 
şəkildə yanaşılmasının əhəmiyyətini 
diqqətə çatdırıb: “Əlbəttə ki, həyətlər, 
ilk növbədə, vətəndaşlar üçün rahat, 
işıqlı olmalıdır, təhlükəsizlik baxımın-
dan tədbirlər görülməlidir. Bir çox 
inkişaf etmiş ölkələrin şəhərlərində 
həyətlərdə təhlükəsizlik kameraları 
qoyulur. İndi Bakı şəhərində bir çox 
yerlərdə təhlükəsizlik kameraları 
qoyulub və bu kameralar cinayətlərin 
aşkar edilməsi və cinayətkarları 
məsuliyyətə cəlb etmək üçün böyük 
rol oynayır. Hesab edirəm, həyətlərdə 
də təhlükəsizlik kameraları qoyulma-
lıdır ki, təhlükəsizlik tədbirləri daha 
yüksək səviyyədə təmin olunsun”.

Bakı Şəhər İcra Hakimiyyətinin 
başçısı məlumatında lift təsərrüfatının 
yenilənməsi ilə bağlı bildirib ki, Prezi-
dentin müvafiq sərəncamı ilə paytax-
tın lift təsərrüfatını inkişaf etdirmək 
üçün 32 milyon manat vəsait ayrılıb. 
Bu sahədə tədbirlərin reallaşdırılması 
məqsədi ilə Almaniyanın tanınmış 
“Wittur” şirkəti ilə danışıqlar aparılıb, 
müqavilə bağlanılıb və indiyədək Ba-
kıya 430 lift gətirilib, həmin liftlərdən 
130-u artıq istifadəyə verilib. İlin 
sonunadək 581 lift quraşdırılacaq. 
Yaxın illərdə isə 2500-ə qədər liftin 
də mərhələ-mərhələ dəyişdiriləcəyi 
proqnozlaşdırılır. 

Eldar Əzizov dövlətimizin baş-

çısına dam örtüklərinin yenilənməsi 
vəziyyəti barədə də məlumat verib. 
Bildirib ki, Bakıda bu proses artıq 
sürətlə həyata keçirilir. Şəhərdə 
ayrılan vəsaitin qənaətlə xərclənməsi 
hesabına 420 binanın dam örtüyünü 
təmir etmək nəzərdə tutulur. Bu gün, 
demək olar ki, artıq 150 damda işlər 
tamamlanıb və proses gedir. Noyab-
rın ortalarına qədər işlərin tamamlan-
ması gözlənilir. 

Prezident İlham Əliyev söhbətində 
şəhər təsərrüfatında nəzərə çarpan 
bir sıra xoşagəlməz məqamlara da 
toxunub, şəhərsalma normalarının 
təmin edilməsi üçün Dövlət Arxitek-
tura və Şəhərsalma Komitəsinin öz 
işini yüksək səviyyədə qurmasını 
tövsiyə edib, eyni zamanda, Bakı 
Şəhər İcra Hakimiyyəti və rayon icra 
hakimiyyətləri tərəfindən vətəndaşlara 
böyük diqqətlə yanaşılmasının 
zəruriliyini diqqətə çatdırıb. 

Sonda qeyd edə bilərik ki,  
Prezident İlham Əliyevin tapşırıq və 
göstərişlərinə uyğun olaraq Bakıda 
həyata keçirilən abadlıq-quruculuq 
tədbirlərinin həcmi gündən-günə 
artır. Bu işlər paytaxt sakinlərinin və 
ölkəmizə gələn turistlərin istirahəti 
üçün ən müasir parkların və yeni-
yeni yaşıllıq zolaqlarının salınma-
sı, şəhərin qədim tarixi memarlıq 
nümunələrinin bərpası və yeni, müa-
sir binaların tikilib istifadəyə verilməsi 
ilə müşayiət olunur. Bütün bunlar 
yuxarıda qeyd etdiyimiz kimi, Bakını 
dünyanın ən gözəl şəhərlərindən 
birinə çevirib. Bunu istər paytaxt 
sakinləri, istərsə də şəhərimizin 
qonaqları dəfələrlə vurğulayırlar. Yeni 
park, istirahət məkanı və guşələrinin 
yaradılması, əhaliyə xidmət göstərən 
müasir infrastrukturun qurulması bu 
məsələdə mühüm rola malikdir. 

V.BAYRAMOV, “Xalq qəzeti”

Qırğız Respublikası Baş prokurorunun müavininin 
rəhbərlik etdiyi nümayəndə heyəti ölkəmizdə səfərdədir

 � Azərbaycan 
Respublikasının Prezidenti 
İlham Əliyevin tapşırıq və 
tövsiyələrinə uyğun olaraq, 
Azərbaycan Respublikası 
Prokurorluğu cinayətkarlıqla 
mübarizə sahəsində bir 
sıra beynəlxalq və regional 
təşkilatlarla, o cümlədən xarici 
ölkələrin prokurorluq və digər 
cinayət təqibi orqanları ilə 
işgüzar əlaqələrin və dostluq 
münasibətlərinin qurulması 
zəminində səmərəli fəaliyyətini 
davam etdirir.

Belə əməkdaşlıq əlaqələrinin 
davamı olaraq, noyabrın 4-də Qırğız 
Respublikası Baş prokurorunun 
müavini Cəmilə Camanbayevanın 
rəhbərlik etdiyi nümayəndə heyəti 
ölkəmizə işgüzar səfərə gəlib.

Nümayəndə heyəti Fəxri xiyabana 
gələrək xalqımızın ümummilli lideri, 
müasir müstəqil Azərbaycan dövlətinin 
memarı və qurucusu Heydər Əliyevin 
xatirəsini ehtiramla yad edərək məzarı 
önünə əklil qoyub. Görkəmli oftal-
moloq-alim, akademik Zərifə xanım 
Əliyevanın da xatirəsi yad edilib.

Həmçinin qonaqlar Şəhidlər xiya-
banında Azərbaycanın müstəqilliyi və 
ərazi bütövlüyü uğrunda mübarizədə 
canlarından keçmiş qəhrəman Vətən 
övladlarının məzarları üzərinə tər 
qərənfillər düzüb, “Əbədi məşəl” 
abidəsinin önünə əklil qoyublar.

Daha sonra Azərbaycan Respub-
likasının Baş prokuroru Zakir Qaralov 
ilə nümayəndə heyətinin görüşü olub.

Görüşdə eyni kökə, mədəniyyətə, 
qədim tarixi münasibətlərə və 
ənənələrə malik ölkələrimiz ara-
sında dostluq və əməkdaşlıq 
münasibətlərinin daha da inkişaf 
edərək strateji tərəfdaşlıq səviyyəsinə 
yüksəldiyi, ikitərəfli münasibətlərin 
bir çox istiqamətlərdə uğurla in-
kişaf etdiyi xüsusilə qeyd olunub. 
Azərbaycan Prezidenti İlham Əliyevin 
dəvəti ilə Qırğızıstanın dövlət başçısı 
Sooronbay Jeenbekovun da iştirak 
etdiyi Türkdilli Dövlətlərin Əməkdaşlıq 
Şurasının oktyabrın 15-də Bakı-
da keçirilmiş VII Zirvə Görüşünün 
nəticələrinin ölkələrimiz arasındakı 
həmrəyliyin növbəti əyani göstəricisi 
olduğu bildirilib.

Söhbət zamanı etibarlı 
tərəfdaşlığa və qarşılıqlı hörmət 
prinsiplərinə əsaslanan Azərbaycan–
Qırğızıstan əlaqələrindən danı-
şan Baş prokuror Zakir Qaralov 
dövlətimizin başçısı İlham Əliyevin 
qətiyyətli siyasi iradəsi ilə reallaşdı-
rılan kompleks və ardıcıl islahatlar 
nəticəsində cəmiyyət həyatının 
bütün sahələrində, o cümlədən 
sosial-iqtisadi sferada, korrupsiyaya 
qarşı mübarizədə və məhkəmə-

hüquq sistemində əldə edilən son 
nailiyyətlərə mütənasib olaraq, 
ölkəmizin mötəbər beynəlxalq 
reytinqlərdəki mövqelərinin ildən-ilə 
daha da yaxşılaşdığını bildirib. 

Görüşdə, həmçinin Azərbaycan 
və Qırğızıstan prokurorluqları ara-
sında münasibətlərin müsbət dina-
mikasını vurğulayan Baş prokuror 
bu əlaqələrin gələcəkdə də inkişaf 
etidirilməsinin zəruriliyindən və 
perspektivlərindən danışıb. Habelə 
qonaqlara Azərbaycan Prokuror-
luğunun fəaliyyət istiqamətləri, 
strukturu və kadr potensialının 
təkmilləşdirilməsi sahəsində əldə 
etdiyi müsbət təcrübələr barədə 
ətraflı məlumat verilib, digər hüquq-
mühafizə orqanları ilə qarşılıqlı 
fəaliyyət nəticəsində ölkəmizin MDB 
məkanında cinayətlərin sayına görə 
ən müsbət göstəricilərə sahib olduğu 
diqqətə çatdırılıb. 

Azərbaycan Respublikası Proku-
rorluğu orqanları ilə əməkdaşlıqdan 
məmnunluğunu ifadə edən Qırğız 
Respublikası Baş prokurorunun 
müavini Cəmilə Camanbayeva 
göstərilən yüksək qonaqpərvərliyə 
görə dərin minnətdarlığını bildirib. İki 
qardaş türk dövlətinin prokurorluq 
orqanları arasında uzunmüddətli sıx 
əlaqələrin olduğunu bildirən qonaq 
respublikamızın qısa zamanda bir 
çox sahələrdə mühüm uğurlar əldə 
etməsinin canlı şahidi olduğunu vur-
ğulayıb. O, xüsusilə məhkəmə siste-
minin müasirləşdirilməsi istiqamətində 
həyata keçirilən tədbirləri təqdirəlayiq 
islahat nümunəsi kimi dəyərləndirib.

Xanım C.Camanbayevə səfərinin 
əsas məqsədinin ölkəmizin korrupsi-
yaya qarşı mübarizə sahəsində əldə 
etdiyi nailiyyətləri, bu istiqamətdə 
beynəlxalq və regional qurumlar-
la əməkdaşlığını, xüsusilə Avro-
pa Şurasının Korrupsiyaya Qarşı 
Mübarizə Aparan Dövlətlər Qrupu 
(GRECO) və İqtisadi İnkişaf və 
Əməkdaşlıq Təşkilatı (OECD) kimi 

qurumlarla iş təcrübəsini öyrənmək, o 
cümlədən “ASAN xidmət” və “DOST” 
mərkəzlərinin fəaliyyəti ilə yaxından 
tanışlıq olduğunu bildirib. 

Görüşdə cinayətkarlığa qarşı 
mübarizə sahəsində əməkdaşlıq 
üzrə faydalı fikir mübadiləsi aparılıb, 
beynəlxalq təşkilatlar çərçivəsində 
qarşılıqlı fəaliyyətin səmərəliliyindən, 
hüquqi əməkdaşlıq sahəsində 
mövcud müqavilə bazasının 
təkmilləşdirilməsindən danışılıb, 
tərəfləri maraqlandıran məsələlər 
müzakirə edilib. Həmçinin iki ölkənin 
müvafiq orqanları arasında qarşılıqlı 
münasibətlərin bundan sonra da 
uğurla davam etdiriləcəyinə əminlik 
ifadə olunub. 

Qonaqlar daha sonra Azərbaycan 
Respublikası Prokurorluğunun tarix 
muzeyi ilə tanış olublar.

Daha sonra nümayəndə heyəti 
Azərbaycan Respublikasının Baş 
Prokuroru yanında Korrupsiyaya Qar-
şı Mübarizə Baş İdarəsində olub. 

Azərbaycan Respublikası Baş 
prokurorunun müavini – Baş Prokuror 
yanında Korrupsiyaya Qarşı Mübarizə 
Baş İdarəsinin rəisi Kamran Əliyev 
qonaqlara ölkəmizdə məhkəmə-
hüquq sisteminin müasirləşdirilməsi 
istiqamətində Azərbaycan Respub-
likasının Prezidenti İlham Əliyev 
tərəfindən imzalanan mütərəqqi 
qanunvericilik aktları, prokurorluğun 
fəaliyyəti üçün zəruri hüquqi baza-
nın yaradılması və aparılan əsaslı 
islahatlar, eləcə də Baş Prokuror 
yanında Korrupsiyaya Qarşı Mübarizə 
Baş İdarəsinin, o cümlədən Baş 
İdarədə fəaliyyət göstərən əməliyyat 
axtarış qurumları və “161 - Qaynar 
xətt” əlaqə mərkəzinin fəaliyyəti 
barədə ətraflı məlumat verib. Kam-
ran Əliyev Azərbaycanın GRECO ilə 
2004-cü ildən davam edən uğurlu 
əməkdaşlığını xüsusi vurğulayaraq, 
beynəlxalq qurumlarla əməkdaşlığın 
gələcəkdə daha da dərinləşəcəyini 
diqqətə çatdırıb.

Çıxışında 2011-ci ildə Baş 
İdarəyə korrupsiyaya qarşı mübarizə 
sahəsində istintaq və təhqiqat funk-
siyası ilə yanaşı, Müstəqil Dövlətlər 
Birliyi məkanında, habelə Azərbaycan 
prokurorluğunun tarixində ilk də¬fə 
olaraq əməliyyat-axtarış fəaliyyətini 
həyata keçirmək səlahiyyətinin verildi-
yini də bildirən Kamran Əliyev bu 
təcrübənin Baş İdarənin fəaliyyətində 
səmərəliliyi əhəmiyyətli dərəcədə 
artırdığını, eləcə də OECD-nin An-
tikorrupsiya Şəbəkəsi tərəfindən bu 
qurumun beynəlxalq aləmdə səmərəli 
antikorrupsiya fəaliyyətinin nümunəvi 
modeli kimi tövsiyə edildiyini vurğu-
layıb.

Nümayəndə heyəti Baş Pro-
kuror yanında Korrupsiyaya Qarşı 
Mübarizə Baş İdarəsinin milli memar-
lıq üslubunda və müasir standartlar 
səviyyəsində inşa edilmiş inzibati 
binasında normativ-hüquqi aktlarla 
zəngin və digər dövlət qurumlarının 
elektron kitabxanalarına çıxışla təmin 
edilmiş kitabxana, müasir proqram 
təminatı ilə təchiz edilmiş “161 - Qay-
nar xətt” əlaqə mərkəzi, dövlət orqan-
larının məlumat bazalarına çıxışı olan 
informasiya-kommunikasiya şəbəkəsi 
və əməliyyatların idarə edilməsi 
mərkəzi ilə yaxından tanış olub.

Qırğızıstan nümayəndə heyəti 
səfər çərçivəsində Azərbaycan 
Respublikası Milli Məclisinin 
müdafiə, təhlükəsizlik və korrupsiya 
ilə mübarizə komitəsinin üzvləri ilə 
görüşlər keçirib. Qonaqlar, həmçinin 
Azərbaycan Respublikasının Mərkəzi 
Seçki Komissiyasının və korrupsi-
yaya qarşı mübarizədə qabaqlayıcı 
tədbirlərin səmərəli nümunəsini 
təşkil edən “ASAN xidmət” modeli 
ilə tanışlıq məqsədilə 5 saylı Bakı 
“ASAN xidmət” mərkəzinin fəaliyyəti 
ilə yaxından tanış olublar.

Nümayəndə heyətinin ölkəmizə 
səfəri davam edir.     

AZƏRTAC

“Bu gün Bakı dünyanın 
ən gözəl şəhəri kimi inkişaf edir”

Milli Məclisin komitələrində 2020-ci ilin 
dövlət büdcəsi müzakirə olunub

 � Noyabrın 5-də Milli Məclisin İqtisadi siyasət, sənaye və sahibkarlıq, 
Müdafiə, təhlükəsizlik və korrupsiya ilə mübarizə, Təbii ehtiyatlar, energetika 
və ekologiya, Aqrar siyasət və İctimai birliklər və dini qurumlar komitələrinin 
birgə iclası keçirilib.

İqtisadi siyasət, sənaye və sahibkarlıq 
komitəsinin sədri Ziyad Səmədzadə bildirib 
ki, bugünkü iclasda “Azərbaycan Respubli-
kasının 2020-ci il dövlət büdcəsi haqqında” 
qanun layihəsi müzakirə olunacaq. Komitə 
sədri qeyd edib ki, illər keçdikcə Azərbaycan 
dövləti Prezident İlham Əliyevin rəhbərliyi ilə 
öz büdcə parametrlərinin daha da yaxşılaş-
dırılması üçün tədbirlər görür. Büdcə layihəsi 
“Büdcə sistemi haqqında” Qanuna uyğun 
olaraq vaxtında Milli Məclisə təqdim edilib. 
2020-ci ilin büdcəsi Azərbaycanın müstəqillik 
tarixində ən irihəcmli büdcədir. 

Gələn ilin büdcəsinin əsas parametrləri 
barədə məlumat verən Maliyyə naziri  
Samir Şərifov bildirib ki, 2020-ci ilin icmal 
büdcəsinin gəlirləri 27 milyard 533 milyon 
manat təşkil edəcək. İcmal büdcə xərclərinin 
yuxarı həddi 29 milyard 488 milyon manat 
olacaq ki, bu da 2019 illə müqayisədə 2 mil-
yard 117 milyon manat və ya 7,7 faiz çoxdur. 
İcmal büdcənin kəsiri 1 milyard  955 milyon 
manat və ya proqnozla nəzərdə tutulan 
ümumi daxili məhsulun 2,3 faizinə bərabər 
olacaq. 2020-ci il dövlət büdcəsinin gəlirləri 
ümumi daxili məhsulun 29 faizi həcmində 
olmaqla nominal ifadədə 24 milyard 135 
milyon manat nəzərdə tutulur ki, bu da cari 
illə müqayisədə 967 milyon manat və ya 4,2 
faiz çoxdur. Dövlət büdcəsinin gəlirlərinin 
tərkibində neft gəlirləri 56,1 faiz və ya 13,5 
milyard manat, qeyri-neft gəlirləri 43,9 faiz və 
ya 10,6 milyard manat nəzərdə tutulur. Cari 
illə müqayisədə xüsusi çəki nisbətində neft 
gəlirləri 3 faiz bənd azalıb, müvafiq olaraq 
isə qeyri-neft gəlirlərinin xüsusi çəkisi isə 3 
faiz bənd artıb. Vergi orqanlarının xətti ilə 
dövlət büdcəsinə 7 milyard 875 milyon manat 
daxilolma nəzərdə tutulur ki, bu da cari illə 
müqayisədə 559 milyon manat və ya 7,6 
faiz çoxdur. Gömrük orqanlarının xətti ilə 
büdcəyə 4 milyard manat, yəni, 2019-cu ilə 
nisbətən 298 milyon manat və ya 8 faiz çox 
vəsait daxil olması proqnozlaşdırılır. Növbəti 
ildə Dövlət Neft Fondundan dövlət büdcəsinə 
11 milyard 350 milyon manat və ya cari illə 
müqayisədə 14,3 milyon manat az transfer 
nəzərdə tutulur. 2020-ci il dövlət büdcəsinin 
xərcləri ümumi daxili məhsulun 32,3 faizi 
səviyyəsində və ya 26 milyard 914 milyon 
manat nəzərdə tutulur ki, bu da cari illə 
müqayisədə 1 milyard 724 milyon manat və 
ya 6,8 faiz çoxdur. 

Sonra çıxış edən İqtisadiyyat naziri 
Mikayıl Cabbarov bildirib ki, gələn il neft-qaz 
sənayesi ilə yanaşı, qeyri-neft sektorunda da 
əhəmiyyətli artım gözlənilir. Həyata keçirilən 
kompleks tədbirlər nəticəsində 2020-ci ildə 
qeyri-neft sahəsində 8,8 faiz artım proq-
nozlaşdırılır. Nazir qeyd edib ki, növbəti ildə 
qeyd olunan proqnozların reallaşdırılması 
üçün biznes mühitinin yaxşılaşdırılması, 
sahibkarlıq sahəsində yoxlamaların dayandı-
rılması və digər addımların davam etdirilməsi 
önəmlidir. Görülən işlər nəticəsində qeyri-neft 
sahəsində ildən-ilə artım qeydə alınır. Bu ten-
densiyanın növbəti illərdə də davam edəcəyi 
gözlənilir.

Hesablama Palatasının sədri Vüqar 
Gülməmmədov diqqətə çatdırıb ki, 2020-
ci ilin dövlət büdcəsi müstəqilliyini bərpa 
etdikdən sonra Azərbaycanın proqnozlaşdırı-
lan ən böyük büdcəsidir. 

Vüqar Gülməmmədov cari ildə dövlət 
büdcəsinin qeyri-neft gəlirlərinin əhəmiyyətli 
dərəcədə artdığını diqqətə çatdırıb.

Əmək və Əhalinin Sosial Müdafiəsi 
naziri Sahil Babayev bildirib ki, görülən 
işlər nəticəsində ölkəmizdə bu ilin 10 ayı 
ərzində əməkhaqqı fondu əhəmiyyətli 
dərəcədə artıb. Prezident İlham Əliyevin 
qeyd etdiyi kimi, Azərbaycan sosialyönümlü 
dövlətdir. Dövlətimizin başçısının rəhbərliyi 
ilə həyata keçirilən tədbirlərin mərkəzində 
vətəndaşlarımızın sosial rifahı dayanır. 
Nazir qeyd edib ki, 2020-ci ildə əhaliyə 
ödənişlərin məbləğində artım gözlənilir. Bu 
ödənişlər demək olar ki, hər il artırılır. Gələn 
il özünüməşğulluq proqramının daha da 
genişləndirilməsi nəzərdə tutulur. 

Azərbaycan Mərkəzi Bankının sədri  
Elman Rüstəmov isə bildirib ki, 2020-ci ildə 
qarşımızda dayanan başlıca vəzifə makro-
iqtisadi sabitliyin təmin olunmasıdır. Elman 
Rüstəmov qeyd edib ki, növbəti ildə də qiymət 
sabitliyi və manatın məzənnəsinin dayanıqlılığı 
diqqət mərkəzində olacaq. Artıq üçüncü ildir ki, 
manatın xarici valyutaya nisbəti sabitdir.

Dövlət Gömrük Komitəsinin sədri Səfər 
Mehdiyev ölkəmizdə kölgə iqtisadiyyatı ilə 
mübarizədə əldə olunmuş uğurlardan danı-
şıb. Qeyd edib ki, bunun nəticəsində dövlət 
büdcəsinə daxilolmaların həcmi artıb. Növbəti 
ildə də bu məsələ gömrük orqanlarının diqqət 
mərkəzində olacaq. Səfər Mehdiyev bildi-
rib ki, gələn il də Dövlət Gömrük Komitəsi 
tərəfindən büdcəyə daxilolmaların həcminin 
artırılması proqnozlaşdırılır. 

Dövlət Neft Fondunun sədri  
Şahmar Mövsümov Fondun gəlir və xərcləri 
barədə məlumat verib. Bildirib ki, gələn ilin 
büdcəsində neftin bir barrelinin qiyməti 55 
dollar nəzərdə tutulub.

2020-ci ilin dövlət büdcəsi layihəsinin 
müzakirələri zamanı çıxış edən Milli Məclis 
Sədrinin müavini, Təbii ehtiyatlar, energe-
tika və ekologiya komitəsinin sədri Valeh 
Ələsgərov, Aqrar siyasət komitəsinin sədri 
Eldar İbrahimov, İctimai birliklər və dini qu-
rumlar komitəsinin sədri Siyavuş  
Novruzov, deputatlardan Vahid Əhmədov,  
Əli Məsimli, Şəmsəddin Hacıyev, Fazil 
Mustafa və Mirzəcan Xəlilov büdcə layihəsi 
barədə fikirlərini bildiriblər, qeydlərini və 
təkliflərini veriblər.

İclasın sonunda maliyyə naziri Samir 
Şərifov deputatların qaldırdıqları məsələlərə 
münasibətini bildirib, bir sıra təkliflərin nəzərə 
alınacağını diqqətə çatdırıb.

Sonra 2020-ci ilin dövlət büdcəsi layihəsi 
Milli Məclisin plenar iclasında müzakirəyə 
tövsiyə olunub.

Bununla da beş komitənin birgə iclası 
başa çatıb.

AZƏRTAC

Baş Nazir Əli Əsədov Avropa 
Yenidənqurma və İnkişaf Bankının 

nümayəndə heyəti ilə görüşüb

 � Noyabrın 5-də Azərbaycan Respublikasının Baş Naziri Əli Əsədov 
Avropa Yenidənqurma və İnkişaf Bankının (AYİB) nümayəndə heyəti ilə 
görüşüb. 

Nazirlər Kabinetinin mətbuat xidmətindən 
AZƏRTAC-a bildiriblər ki, görüşdə mövcud 

münasibətlər və əməkdaşlığın perspektivləri 
müzakirə olunub.

Ayten
Машинописный текст
Xalq qəzeti.- 2019.- 6 noyabr. S. 2.




